
క. ఇందఱు నీచేఁ బ్రాణముఁ, బొందికగల బొందియట్ల పొరవిరి నిత్యా

      నందస్వరూప నీకృప, నొందెను మంత్రస్వరూప ముల్లమునందున్.

మ. అని నావెంబడిరండు దాఁచ నిఁకనేలా మీకు మద్వర్తనం

      బనిశం బిచ్చట రంగమందిరమె నాాయావాస మే రంగధా

      ముని సంజ్ఞం జనువాఁడ రాజు సవనంబున్ గాంచు బుద్ధి న్మహా

      మునులన్ మిమ్ముఁ గనుంగొనన్ దలఁచి యిమ్మూర్తిన్ విడంబించితిన్.

గీ. నాకు నిపుడీ స్థలాభిమానంబుచేత, యాగమున కిందు కొఱఁత దా నగునె యనుచు

      రావలసె మీకు నిమ్మహారాజునకును, బ్రేమనిచ్చితి శ్రీరంగధామ పదము.

చ. కొలిచి కృతార్థులై మనుఁడు గోరిక లిచ్చితి నంచుఁ బోవుచో

      హలకులిశాంకుశాంబుజ మహత్తరలక్షణలక్షితంబులౌ

      జలధిశయాను పాదజలజాతశుభాంకము లున్న సైకతా

      చలములు జూచి మ్రొక్కుచుఁ బ్రసన్నమనోరథులై మహామునుల్.

మహాస్రగ్ధర. వసుధీశుం గూడి పార్శ్వం బెలమిఁగొలిచి రా వందిబృందంబు పాడన్

      అసమానామ్నాయముల్ నల్లడ భటులలీలన్ బ్రఘోషింప దివ్యుల్

      ప్రసవంబుల్ ముందరంగాభరణ మపుడు శుభద్విమానంబులోనన్

      శ్వసనాంకూరాత్మకుల్ మేల్ సమధికఫణిరాట్శయ్యపై బవ్వళించెన్.

గీ. అప్పుడా రాత్రి కానంగనాయె రత్న, రాజనీరాజనోపచారములు నిగుడ

      నతి విభూతిఁ బ్రకాశించు నాదిదేవు, రంగనాయకుఁ జూచి సాష్టాంగ మెఱఁగి.

లయవిభాతి. రంగశయనాయితభుజంగ కరుణారసతరంగ విహఁగోత్తమతురంగ నినుతత్సా

      రంగకర దాసజన మంగళకరస్ఫురదపాంగ ధృతవారిజరథాంగ గిరికన్యా

      భంగుర తపఃఫలశుభాంగ శశిపుష్కరపదాంగణవిహార మునిపుంగవమనస్సా

      రంగ జలదోపరిపతంగ శశిలోచన తరంగితనివాస జయమంగళనివాసా.

గీ. అనుచు నన్నుతు లొనరించి యవ్విమాన, దర్శనమహత్వమున గృతార్థత వహించి

      వెలయుభాగ్యంబుఁ దమలోన దలఁచి పొగడి, మనమున కదంబభూజంబు మహిమ మెచ్చి.

క. లోకస్తవనీయుఁడు వా, ల్మీకి భరద్వాజు గూడి మెలఁగెననుచు సు

      శ్లోకుఁ డగువ్యాససంయమి, నాకప్రవరుండు మునిగణంబుల కనియెన్.

గీ. ధరణిజను లెవ్వరైన గదంబతీర్థ, రాజమహిమంబు వినినవారలకుఁ గల్గు

      నాయురారోగ్యపుత్రపౌత్రాభివృద్ధు, లకలుషు శ్రీరంగనాయకుని గరుణ.

		 ఈ పేజీలో చివరి మార్పు 20 డిసెంబరు 2020న 23:05కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

